Наркомания – кешелек дошманы
(7а сыйныфында сыйныф сәгате)

Максат: укучыларда наркотикларны куллануга тискәре мөнәсәбәт формалаштыру; ихтыяр көче тәрбияләү.
Материал: тартма, ватман кәгазе, фломастер.

Сыйныф сәгате барышы

         Укытучы. “Кеше бәхетенең өчтән ике өлеше сәламәтлектән тора”, - диләр. Әмма кеше авырый башлагач кына  үз сәламәтлеге турында уйлый башлый. Хәзерге вакытта яшь буынның сәламәтлегенә куркыныч тудыручы сәбәпләрнең берсе – наркомания. Бүгенге сыйныф сәгатен без “Наркомания – кешелек дошманы” дип атадык. Сүзне иптәшләрегезгә бирәбез. Шул ук вакытта рәссамнарыбызга сыйныф сәгатебезнең  эмблемасын ясарга да кушыйк. (2 укучы эмблема ясый.)
1 нче укучы.  Наркотик матдәләр кешенең үз-үзен һәм тирә-юньне аңлау сәләтенә йогынты ясый, алар “наркомания” дигән психик авыру китереп чыгара. Наркоманнар наркотиксыз яши алмый башлый, бу матдә организм өчен даими ихтыяҗга әверелә. Әгәр наркоман үзенә кирәкле күләмдә наркотик матдә кабул итмәсә, аның кәефе начарлана, башы авырта, аяк – куллары калтырый, бөтен тәне авырта башлый. Шуңа күрә ул ничек булса да тиз арада наркотик матдә табарга омтыла. Бу зарарлы гадәтнең нәтиҗәсе коточкыч булса да, наркоман тыела алмый, үз-үзен агулый. 

2 нче укучы.   Наркотик матдәләр тәэсирендә кешенең тышкы кыяфәте үзгәрә. Тән тиресе юкара, кибә, картая, чәче коела. Кул һәм аяк калтырый. Эчке органнар – бавыр, бөерләр, эчәклекләр, йөрәк, кан тамырлары зарарлана. Бөтен организм, карт кешенеке кебек, эштән чыга, таушала. Наркоман гадәти эшләрне башкара алмый. Ул гаиләсеннән, дусларыннан читләшә. Уку спорт, мавыгулары, иптәшләре аны кызыксындырмый башлый, ярсучанлыгы арта. Наркоман үзен тәнкыйтьләүчеләрне мыскыл итә, хәтта кул күтәрергә дә мөмкин. 

3 нче укучы.   Кәефе начар булганга һәм авыртуларга түзә алмаганга, наркоман көннән-көн күбрәк наркотик матдә савтып ала. Үзе эшләп акча ала алмагач, ул, әти-әнисен, туганнарын алдап, акча таләп итә. Ләкин наркотик матдәләр бик кыйммәт булу сәбәпле, бу акча гына аңа җитми башлый. Наркоманнар фатир басалар. Туганнарының,  дусларының акчасын урлыйлар, төрле кешеләргә һөҗүм итәләр. Шулай итеп, һәр норкоман упкынга тагын  5 – 10 кешене өстерәп кертә. 
4 нче укучы. Без сыйныф белән театрда “Упкын” спектаклен карадык. Яшь егет начар дуслар арасына кереп китә һәм наркоман була. Ул әти-әнисе, сеңлесе белән аралашмый башлый, алардан кача. Өйдән компьютер һәм башка кыйммәтле әйберләрне чыгарып сата. Әнисенә кул күтәрә, сеңлесен “сата”. Бу хәлләргә чыдый алмыйча, әнисе үлә, сеңлесе тәрәзәдән ташлана. Соңыннан үзе дә наркотиклар күп кулланудан үлә.
5 нче укучы.  Бу спектакль безгә һәр очраган кешегә ышанмаска, дусларны белеп сайларга, таныш булмаган кешеләрдән әйбер алмаска, аларга иярмәскә куша. 
Анкета сорауларына җавап бирү.

1. Наркотиклар нәрсә ул?
2. Алар кеше организмына нинди тәэсир ясый?
3. Наркотиклар кулланган кеше үзен ничек тота?
Тренинг. Нәрсәдер эчәргә яки тәмәке тартып карарга тәкъдим итүчеләргә ничек җавап бирергә?
· бернигә дә карамыйча “юк” дип җавап бирергә;

· “Минем авырыйсым килми!”  дип әйтергә;

· Мондый кешеләр булган урыннарга бармаска;

· Башка темаларга, мәсәлән, кызыклы китап, кино яки спорт ярышы турында сүз кузгатырга.

Укытучы. Укучылар, сезнең фикерләрегез миңа ошый. Барыбыз да шундый ихтыяр көче булдырыйк. Якын дусларны белеп сайлыйк, һәр очраклы кешене дуска тиңләмик. Мин сыйныф сәгатенең эмблемасын ясарга кушкан идем, хәзер рәссамнарыбызга сүз бирик.

(Эмблемалар карала, нәтиҗә ясала.)
Фикерләрне ныгыту. Синең янга таныш булмаган кеше килә һәм ниндидер даруны иснәп карарга чакыра, эчәргә тәкъдим итә, ди. 
· Бу очракта син нишләрсең?

· Наркотикны бер генә тапкыр булса да кулланып карау ни өчен куркыныч?

· Ни өчен кайбер балалар наркотик кулланып карарга ризалык бирә?

(Җаваплар тыңлана.)
Укытучы.  Безнең сыйныф сәгате ахырына якынлашып килә. Хәзер һәрберегез кәгазьгә нинди дә булса теләк яки үзегезне кызыксындырган сорауны  языгыз һәм тартмага салыгыз. (Соңыннан бер укучы теләкләрне, сорауларны  кычкырып укый, җаваплар бирелә.)
Укучылар! Сез хәзер мәктәптә укыйсыз. Берничә елдан мәктәр еллары артта калыр. Күбебез укуларын дәвам итү яки эшкә урнашу  өчен чит шәһәрләргә китәр. Сез анда төрле кешеләр, төрле язмышлар белән очрашырсыз, Замана да елдан – ел катлаулана. Төрле сынаулар алдында югалып калмагыз! Безнең киңәшләребез, теләкләребез сезгә дөрес юл күрсәтүче маяк булсын! 
М.Вахитов исемендәге гимназия

